
Caballero lehendakariordea bisitan joan da Auzitegiko Medikuntzaren Institutuko Auzitegiko Medikuntzako Patologiaren Zerbitzuaren obretara 

Zerbitzu hau Nafarroako Gobernuaren eskumena da, Foru Komunitateko epaitegietako autopsiak zentralizatzen ditu eta Nafarroako Ospitaleko F pabilioian du egoitza. Pabilioia obretan dago, bere prestazioak hobetzeko. 

Asteazkena, 2007ko azaroaren 28.  Lehen lehendakariorde eta Lehendakaritza, Justizia eta Barne kontseilari Javier Caballero Martínez bisitan izan da gaur goizean Nafarroako Ospitalean,  F pabilioian, Auzitegiko Medikuntzaren Institutuko Auzitegiko Medikuntzako Patologiaren Zerbitzu berria hartuko duen F pabilioian, auzitegiko medikuntzako zerbitzuak handitzeko eta prestazioak hobetzeko bertan egiten ari diren obrak ikusteko. 

Auzitegiko medikuntzako institutuak organo teknikoak dira, auzitegi nagusi batek egoitza duen hiriburuetan kokatutakoak. Justiziako eskumenak Nafarroako Foru Komunitateari eskualdatu ondoren, Nafarroako Auzitegiko Medikuntzaren Institutua sortu zen 2000ko azaroan, eta 2002ko irailaren 15ean ekin zion bere jardunari, bi zerbitzutan antolatuta, bata Auzitegiko Medikuntzako Klinikakoa eta bestea Auzitegiko Medikuntzako Patologiakoa. 

Auzitegiko Medikuntzako Patologiaren Zerbitzua Foru Komunitatean epaitegien ikerketapean dauden hildako guztien autopsiez arduratzen da. Eta Nafarroako Ospitalean, egun obretan dagoen F pabilioian daude zentralizatuta autopsia guztiak. Nafarroako Ospitaleko Anatomia Patologikoaren Zerbitzuak ere bertan du egoitza, eta zenbait espazio Institutuarekin batera erabiltzen ditu (autopsia gela, laborategiak).

Pabilioiko lanak otsailerako amaiturik egotea aurreikusi da. Obras Especiales Navarra S.A. (Obenasa) enpresa egiten ari da lanak, Alonso, Hernández y Asociados arkitektura estudioaren zuzendaritzapean, eta eraikinak dituen 1.411 m2-etatik 500 metroko azalera hartzen du zerbitzu berriak. Obren proiektuan sotoa eta beheko solairuaren erreforma jaso da, bai eta honen gainean beste solairu bat eraikitzea ere. Obra proiektuaren kostua 2.845.928 eurokoa da, gehi beste 241.800 € ekipamendurako.

Hauxe da espazioen banaketa proiektuaren arabera: 

Sotoan eremu frigorifikoa, hilotzak bideratzeko eremua, arriskuko hilotzen autopsia gela (Ospitaleko Anatomia Patologikoaren Zerbitzuarekin batera), erradiologia gela, izozte ganbera, bai eta igogailuak eta ohatilen igogailuak, materialen biltegia eta beste gela osagarri batzuk.

Lehen solairuan egonen dira autopsia gela bi mahairekin, bata bideo sistemarekin, eta disekzio mahai bat; aldagelak eta auzitegiko medikuntzako zerbitzuko langileentzako eta tanatorioetako langileentzako gelak, bilera gela bat, audio eta bideo bidez konektatuta autopsia gelarekin, laborategi bat hiru espaziorekin (bat, Ospitaleko Anatomia patologikoaren Zerbitzurako), eta bi beilatoki, haietako bat hilotzak ezagutzeko erabiliko dena behar izanez gero, eta bideo sistema izanen duena identifikazioa modu horretan egiteko, behar denean. 

Solairuen artekoan bulegoak daude, autopsiak ikusteko galeria bat, histopatologiako laborategiak eta laginen analisietarako, liburutegia eta bilera gela bat, bai eta zerbitzurako beste gela batzuk ere.
Auzitegiko Medikuntzako Patologiaren Zerbitzuaren jarduera
2006an, Institutuko auzitegiko medikuek auzitegiko 313 autopsia mediko egin zituzten, aurreko urtearekin alderatuta %5,7 gutxiago, 2005ean 332 azterketa nekropsiko egin baitziren. Jaitsiera honen arrazoi nagusia da auto istripuek eragindako heriotzen jaitsiera nabarmena —2005ean baino 32 hildako gutxiago—, eta gainerako kausetan igoerak eta jaitsierak gertatu badira ere, garrantzi txikiagokoak izatea. Azterketarako lehenbiziko arrazoiak berezko heriotzak izan ziren, auzitegiko autopsia medikoen %40,6 egiten baitute (2005ean baino %15,5% gehiago). Azterketen bigarren eragilea auto istripuen ondoriozko heriotzak izan ziren, kopurua, 2005. urtearekin alderatuta, %34’4 jaitsi bada ere. Gizonen eta emakumeen arteko proportzioa aurreko urteetakoaren antzekoa da. Adinari dagokionez, berriz, hildako gehienak 51tik 60 urtera bitarteko taldean daude, ondoren 71tik 80 urtera bitartekoan, 2005ean bezala, eta zahartzea sendotzen da, aurreko urteekin alderatuta. Gidarien artean, hildako gehienak 21etik 30 urtera bitarteko adin-taldean daude, aurreko urteetan bezala; hildako gidarien %56 30 urtez behetikoak dira, eta %71,43 40 urtez behetikoak. Auto istripuetan hildakoen azterketa zehatz batek adierazten du hildakoen kopuruaren jaitsiera gidarien taldean (2005ean baino %61 gutxiago) eta gainerakoen taldean ere (2005ean baino %44,5 gutxiago) gertatu dela. Autoek harrapatuta hil direnen kopurua ez da aldatu aurreko urteekin alderatuta. Aurten modu horretan hildako 10 pertsonetatik bi baizik ez ziren 50 urtez beheitikoak; %70 emakumezkoak ziren eta %30 gizonak.

Nafarroako errepideetan hildakoen kopurua jaitsi bada ere, laneko istripuenak gora egin du: 2006an 16 autopsia egin ziren, 2005ean baino 7 gehiago, horrek esan nahi du %78ko igoera gertatu dela. Hildako guztiak gizonak ziren, beste urteetan bezala.. 


Bestalde, 2006an Institutuko Patologia Zerbitzuan autopsia bakarra egin zen homizidio baten ondorioz. Kolpe batek eragindako traumatismoagatik izandako zaurien ondorioz gertatu zen heriotza. 2006an, homizidioen kopurua aurreko urteetakoa baino askoz txikiagoa izan zen, 5na homizidio gertatu zirelako 2001ean, 2002an, 2004an eta 2005ean eta 12, berriz, 2003an. 

Iaz gora egin zuen drogek eragindako erreakzioak ekarritako hildakoen kopuruak. 2006an 13 pertsona hil ziren arrazoi horrengatik, 6 2005ean, 9 2004an, 14 2003an eta 23 2002an. Hildako guztiak 21etik 50 urtera bitartekoak ziren, eta agerian gelditu da hildakoen adinak gora egin duela aurreko urteekin alderatuta. Hildako guztiak gizonezkoak ziren.

Suizidioek autopsien %14,7 izan ziren, aurreko urtean baino 6 kasu gutxiagorekin. Heriotza eragiten duen lehenbiziko kausa zintzilikatzea edo urkatzea da (%39,1), ondoren bere burua botatzea —goi batetik behera erortzea (%28,3)—. Suizidio gehien gertatu den adin taldea 31tik 40 urtera bitartekoa da, 2005ean bezala. Bere buruaz beste egindakoen %54 50 urtez beheitikoa zen. Sexuen arteko proportzioa lehengo bertsua da oro har, baina gutxiago dira emakumeak.

Aurreko urtean beste istripu batzuk ere gertatu ziren, eta atal honetan sartzen dira aurreko multzoetan sartu ezin diren heriotzak, istripuen ondorioz gertatutakoak. Heriotza gehienak burezurra hautsita edo organo askotako hausturen eraginez gertatu ziren, nahigabeko erorikoen ondorioz. 2006an autopsia egindako hilotzen %12,1 egiten dute multzo horretakoek. 

(






( Nota: en la sección de "Noticias" de www.navarra.es se ofrece una fotografía relacionada con esta nota de prensa.

